Уҡытыу рус телендә алып барылған дөйөм белем биреү ойошмалары өсөн башҡорт теленән олимпиада биремдәре (муниципаль этап)
2020-2021 уҡыу йылы, 9 класс

Түңәрәк өҫтәл алып барыу өсөн текст
Ярҙамсыл, изгелекле кеше әллә ҡайҙан яҡтырып, күренеп тора бит ул. Иғтибар итһәгеҙ, таныш түгел ҡалала йәки урамда ҡалһағыҙ, тейешле йортто, урамды һорарға уйлаһағыҙ, иң беренсе мөрәжәғәт иткән кешегеҙҙең йөҙөнә ҡарайһығыҙ: ярҙам итерҙәй кешеме әллә юҡмы? Йылы ҡарашлы, яҡты йөҙлө булһа, уйламай ҙа йомошоғоҙҙо әйтәһегеҙ. Ҡараңғы сырайлы, уҫал йөҙлө булһа, унан ярҙам ала алмаҫығыҙҙы шунда уҡ аңлайһығыҙ. 
Бер саҡ Үҙәк телевидениеның 1-се каналындағы тапшырыуҙарҙың береһендә Рәсәйҙең халыҡ артисы Лев Лещенко изгелек һүҙенә бик матур аңлатма биргәйне: “Һуңғы осорҙа изге эш ҡылыуҙы ниңәлер батырлыҡҡа, ҡыйыулыҡҡа тиңләй башланылар. Минеңсә, ул – бары тик кешенең күңел торошо, рухи талабы булырға тейеш”, – тигәйне. 
[bookmark: _GoBack]“Изге эште йәшерен, дөрөҫөрәге, бер кем дә белмәгәндә ҡылығыҙ һәм уны башҡаларға белдереүҙән, күрһәтеүҙән, һөйләүҙән оялығыҙ” тигән бер аҡыл эйәһе. Юғиһә, беҙ йыш ҡына “Күпме игелек ҡылдым, бер рәхмәт һүҙе ишетмәнем”, тип эшләгән ҡылыҡтарыбыҙҙы һанарға ла тартынмайбыҙ. Ғөмүмән, ҡылған миһырбанлығың өсөн рәхмәт, йәки бүләк көткән кешене игелекле, киң күңелле тип әйтеп буламы икән?
(“Киске Өфө” гәзитенән)



